
ЧАВАШ халӑх поэчӗ Петӗр 
Хусанкай ҫуралнӑранпа 100 ҫул 
ҫитнӗ май чылай ҫӗрте тӗрлӗ 
мероприяти ирттереҫҫӗ, пирӗн 
республикӑра ҫеҫ мар, ытти 
регионра та. Ҫак паллӑ пулӑма 
халалласа И.Яковлев ячӗллӗ Чӑ-
ваш патшалӑх педагогика уни-
верситетӗнче пӗлтӗрхи юпа уй-
ӑхӗнче Хусанкай академийӗ уҫӑл-
нӑ, Чӑваш Енре вӑл 
пӗрремӗш. "Хусанкай академийӗ 
организаци мар. Вӑл - сесси-
сем, шкулсенче, ытти вӗренӳ 
заведенийӗнче тата тӗрлӗ ҫӗрте 
Хусанкая халалласа ирттерекен 
мероприятисен ярӑмӗ, - каласа 
кӑтартать ЧППУра вырнаҫнӑ 
Раҫҫей этнопедагогика ӑслӑ-
лӑхпа тӗпчев институчӗн дирек-
торӗн ҫумӗ Л.Кузнецова про
фессор, педагогика ӑслӑлӑхӗ-
сен докторе. - Чӑваш халӑхӗн 
ятне тӗнче шайне ҫӗклеме пу-
лӑшнӑ виҫӗ ҫынпа чӑннипех 
мухтанмалла пирӗн: Н. Бичурин 
востоковедпа, А.Николаев кос-
монавтпа, П.Хусанкай поэтпа. 
Хусанкай академине уҫнӑ май 
эпир ҫакӑн пек тӗллев лартрӑ-
мӑр: Чӑваш халӑх поэчӗ ҫинчен 
республикӑри кашни шкул ачи 
пӗлтӗр, вӑл мӗн тери пысӑк та 
пӗлтерӗшлӗ ӗҫ тунине кашни 
студент ӑнлантӑр... Тӗрлӗ ме
роприяти ирттерме тӑрӑшатпӑр. 
Хусанкай сӑввисене вулас енӗпе 
конкурс йӗркелерӗмӗр. Тутар-
станран хӑнасем те килсе 
курчӗҫ. Поэтсемпе, писатель-
семпе тӗл пулусем ирттертӗмӗр. 
Унсӑр пуҫне пирӗн институт 
ҫырнисен пуххине хатӗрлет. Ҫак 
шутра - Г.Волковӑн "Хусанкай 
манӑн пурнӑҫра", А.Хусанкайӑн 
"Ашшӗ ывӑлӗн куҫӗпе", В.Кузь
мина чӑвашла та, вырӑсла та 
питӗ лайӑх вуланӑ "Тилли юрри-
сем". Ҫак ҫырнисен пуххине ача 
сачӗсенче, шкулсенче тата ытти 
вӗренӳ заведенийӗнче май килнӗ 
таран ытларах сарма тӑрӑшӑ-
пӑр. Хусанкай сӑввисене кашни-
ех вулама, ун пурнӑҫӗ ҫинчен 
нумайрах пӗлме пултартӑр". 

Ҫак кунсенче Шупашкарти 
пӗтӗмӗшле пӗлу паракан, уйрӑм 
предметсене тарӑннӑн вӗренте-
кен 62-мӗш вӑтам шкулта /ди
ректоре - Н.Кузнецова/ Хусан
кай академийӗн сессийӗ иртрӗ. 
Ҫавна май унта Чӑваш халӑх 
поэчӗн кӗнекисен куравӗ 
ӗҫлерӗ. Кураври кӗнекесене 
шкулти ҫеҫ мар, тӗп хулари 
ытти библиотекӑран та илсе 
килнӗ-мӗн. 

"62-мӗш вӑтам шкул - пирӗн 
университетӑн никӗс шкулӗ, сӑ-
нав вырӑнӗ. Кунти вӗренекен-

сем чӑваш чӗлхине лайӑх йы-
шӑнаҫҫӗ, вӗсенчен хӑш-пӗри 
чӑн вырӑс пулсан та. Ҫавна 
май ку шкулта час-часах тӗрлӗ 
тӗл пулу иртет, уйрӑмах чӑваш 
чӗлхипе культурине сыхласа 
хӑварас тӗлӗшпе ӗҫлекен ҫын-
семпе", - ӑнлантарать Людмила 
Кузнецова профессор. Вӑл 7 "а" 
класра ӑс пухакансемпе П.Ху
санкай поэзийӗн кӗвӗлӗхӗ, 
килӗшӳлӗхӗ пирки урок ирт-
терчӗ, вӗренекенсене поэтӑн 
вырӑсла ҫырнӑ сӑввисем чӑ-
вашлисем пекех хитре янӑрани-
не ӗнентерчӗ. 

Раиса Сарпи поэтесса аслӑ 
класра вӗренекенсене хӑй шкул 
ачи пулнӑ чухне П.Хусанкайпа 
ирттернӗ тӗл пулӑва хутшӑнни-
не аса илсе каласа кӑтартрӗ. 
"Ҫак тӗл пулу мана питӗ хавха-
лантарчӗ. Петр Петровича пулах 
манӑн та поэт пулас килчӗ. 
Сӑмах май, хӑй вӑхӑтӗнче чап-
лӑ поэтӑмӑра пулах манӑн атте 
те сӑвӑ ҫырма пуҫланӑ", -
хавхаланса пӗлтерчӗ вӑл. 

62-мӗш шкулта вӗренекен-
сем чӑннипех те маттур та 
пултаруллӑ пулнине хамӑр кус-
па курса ӗнентӗмӗр. Вӗсем 
"Эпир пулнӑ, пур, пулатпӑр!" 
ятпа чаплӑ концерт кӑтартрӗҫ. 
Сӑмах май, унта Петӗр Хусан-
кайӑн сассине илтме те, вӑл 
ҫуралса уснӗ вырӑнсене те 
курма тӳр килчӗ. Ачасем чаплӑ 
поэтӑмӑрӑн сӑввисене вуларӗҫ: 
чӑвашла та, вырӑсла та, акӑл-
чанла та. 62-мӗш шкул дирек-
торӗн лингвистика енӗпе ӗҫле-
кен ҫумӗ Л.Лекарева Петр Пет
рович сӑввисене акӑлчанла ку-
ҫарнӑ иккен. Вӑл хӑй вырӑсла 
сӑвӑсем ҫырать. "Халиччен сӑвӑ 
куҫарса курманччӗ. Америка 
литературине вӗрентнӗ май ача-
семпе калавсене акӑлчанран -
вырӑсла, вырӑсларан - акӑл-
чанла куҫаратпӑр-ха эпир. Ҫак 
мероприятие хатӗрленнӗ май 
вара сӑвӑсемпе те ӗҫлеме 
тиврӗ. Ҫапах та ку ӗҫ мана 
килӗшрӗ. Хусанкай сӑввисене 
малашне те акӑлчанла куҫа-
рӑп", - шухӑш-ӗмӗчӗпе паллаш-
тарчӗ Л.Лекарева. Концертра 
П.Хусанкай сӑввисем тӑрӑх 
ҫырнӑ юрӑсем те, ытти кӗвӗ те 
янӑрарӗ. Чӑваш юрри-ташши, 
ачасен тӗрлӗ енлӗ пултарулӑхӗ 
куракансен кӑмӑлне ҫӗклерӗ. 

Хусанкай академийӗ ҫывӑх 
вӑхӑтра ЧППУ студенчӗсен хуш-
шинче сӑвӑ конкурсе иртте-
ресшӗн, Муркаш районӗнчи ял 
шкулӗнче тӗл пулу йӗркелесшӗн. 

